İstehlak qiymətlərinin bazis indeksinin (baza inflyasiyasının)

hesablanması üzrə metodoloji tövsiyələr.


Bu metodoloji tövsiyələrin məqsədi istehlak qiymətlərinin bazis indeksi (baza inflyasiyasının) göstəricisinin hesablanması qaydasını müəyyən etməkdən ibarətdir.
İstehlak qiymətlərinin bazis indeksi (İQBİ) istehlak qiymətləri indeksinin (İQİ) tərkib hissəsindən biri olmaqla inzibati, mövsümi xarakter daşıyan amillərin təsiri altında baş verən qısamüddətli qiymət dəyişmələrini hesablamadan kənarlaşdırır. Bu göstəricidən analitik məqsədlər üçün aparılan müəyyən hesablamalar zamanı istifadə edilə bilər.


Hazırda mövcud qanunvericiliyə uyğun olaraq Qiymət Statistikası şöbəsi tərəfindən istehlak qiymətləri indeksi hər ay aşağıdakı qruplar üzrə hesablanılır:


Cəmi mallar;


Ərzaq məhsulları və tütün;


Qeyri-ərzaq malları və xidmətlər;


Qeyri-ərzaq malları;


Ərzaq və qeyri-ərzaq malları;


Xidmətlər.

İstehlak qiymətləri indekslərinin bu qrupları ilə yanaşı, hazırki metodoloji tövsiyədə istehlak qiymətlərinin bazis indeksinin (İQBİ) və yaxud bazis inflyasiyasının hesablanması da nəzərdə tutulur.


Bundan əlavə, bazis inflyasiyanın hesablanması zamanı istifadə edilən mal və xidmətlər dəstinə daxil olmayan digər mal və xidmətlərin istehlak qiymətləri indekslərinin hesablanması da həyata keçirilir.


İstehlak qiymətlərinin bazis indeksi (İQBİ) göstəricisinin hesablanmasında əsas məqsəd qiymət əmələgəlmə prosesi zamanı dövlətin inzibati fəaliyyətinin, mövsümi amillərin və tələblə təklif arasında yaranmış sıçrayışların təsirinə məruz qalmayan qiymətlərin daha stabil dinamikasını aşkar etməkdir.


İstehlak qiymətlərinin bazis indeksinin (bazis inflyasiyasının) hesablanması zamanı əsas yanaşma kimi istehlak qiymətləri indeksinin hesablanması zamanı istifadə olunan əmtəə və xidmətlər dəstinə daxil olan inflyasiyanın ümumi səviyyəsi ilə heç bir əlaqəsi olmayan və əhəmiyyətli dərəcədə qiymət dəyişmələrinə malik əmtəə və xidmət növlərinin hesablamadan kənarlaşdırılmasıdır. Bu zaman istehlak qiymətlərinin bazis indeksinin (İQBİ) hesablanmasının əsas prinsipial şərti hər ay istehlak qiymətləri indeksinin hesablanması zamanı istifadə olunan əmtəə və xidmətlər dəstindən kənarlaşdırılan əmtəə və xidmət növlərinin daimi siyahısının işlənib hazırlanmasıdır.


İstehlak qiymətlərinin bazis indeksi (İQBİ) məcmu istehlak qiymətləri indeksinin hesablanması zamanı istifadə olunan istehlak malları və xidmərləri dəstinə əsasən hesablanılır. Lakin hesablanma zamanı bu istehlak dəstindən qiymətləri dövlət tərəfindən tənzimlənən və mövsümi amillərin güclü təsirinə məruz qalan mal və xidmət növləri kənarlaşdırılır.


Yuxarıda göstərilən meyarları nəzərə alaraq, ərzaq mallarının ümumi siyahısından meyvə və tərəvəz qrupuna aid olan məhsullar çıxarılır. Belə ki, bu qruplara daxil olan məhsulların qiymətləri birbaşa olaraq mövsümi amillərlə əlaqəlidir və onların qiymətləri mövsümdən asılı olaraq kifayət qədər nəzərə çarpacaq dərəcədə dəyişilir.


Qeyri-ərzaq məhsullarından istehlak qiymətlərinin bazis indeksinin hesablanması zamanı yanacaq məhsulları çıxarılır ki, buna da səbəb həmin məhsulların qiymətlərinin dövlət tərəfindən tənzimlənməsi və müəyyən edilməsidir.


Əhaliyə göstərilən pullu xidmətlər qrupundan isə dövlət tərəfindən əhaliyə göstərilən pullu xidmətlər çıxarılır. Belə ki, bu xidmətlərin tarifləri də dövlət tərəfindən formalaşdırılır. Bu xidmətlərə misal olaraq mənzil-kommunal xidmətlərini, rabitə və nəqliyyat xidmətlərini, ayrı-ayrı bank xidmətlərini və s. göstərmək olar. Əlavələr 1 və 2.


İstehlak qiymətlərinin bazis indeksinin hesablanması zamanı çəkilər kimi ev təsərrüfatlarının büdcələrinin müayinəsi əsasında işlənib hazırlanmış əhalinin istehlak xərclərinin strukturundan istifadə edilir. Bu istehlak xərclərinin strukturu istehlak qiymətlərinin bazis indeksinin hesablanması zamanı istifadə olunan əmtəə və xidmətlər dəsti nəzərə alınmaqla əvvəlki il üzrə götürülür. Bu zaman çəkilər elə formalaşdırılır ki, istehlak qiymətlərinin bazis indeksinin hesablanması zamanı istifadə olunan əmtəə və xidmətlərin çəki payları cəmləndikdə 1(vahid) alınır və yaxud 100 faiz təşkil edir. Bunun üçün isə hər bir əmtəə və xidmətin xüsusi çəkisinə (məcmu istehlak qiymətləri indeksinin hesablanması zamanı tətbiq edilən çəkilərindən fərqli olaraq) əlavələr edilir.


İstehlak qiymətləri indeksinin hesablanması üçün istifadə olunan məlumatlar bazasının daim təkmilləşdirildiyini nəzərə alaraq mövcud metodologiyada da müvafiq dıyişikliklərin edilməsi nəzərdə tutula bilər.      
                                         Qiymət statistikası şöbəsi.
